
'WƆN -TAƆNG -MA 'GÜ 'SËËDHƐ 

Mɛ -dewo -yö -së 
'Mɛ "dhʋ ̈=në "yɔn -kë ö -dega -bha pë -bha, 'yö- "dhia -yö gun 'ma- mɛ -kpɛa -nu 'gü. -A suu -mü kwa  
-de -wo bha- 'ka. 'Bha- -wɔn 'kun "gbɩɩ-, 'yö -a =bhlëë 'dhö -kë mɛ "wɛɛ -nu ‘wo to, -a nu wëëdhö. -A  
-wɔn 'gü, kö kwa -de -wo bha, -a -ya -sü waa- -wo pö -sü bha,  
-kwaa -nu -wɔn 'kun "gbɩɩ-. -Kwa kwa -de nu -a -nu draan- -sü -dhɛ. -Kwa kwa 'ko -nu faan dɔ -a -nu 
draan- -sü -bha -dedewo.

 

Kwaa- =danwo pö "sɛ 'gü -wɔn 
  

-Kwaa “yʋʋbha! -Kwaa “yʋʋbha! 
 

 

'Mɛ 'ö 'ka yö 'wɔn -së =ya kë ü -dhɛ, -a "yʋʋ =në 
'ö mɛ -ya sü. 'Wɔn -së 'ö "dhʋ ̈ bha -yö -kë 
"Gwɛɛtaa -mɛ -nu kwa -dhɛ 'gbaandhö. -Kwaa 'në 
=plɛ =në 'ö 'wo =wa 'sëëdhɛ 'kpii- -dede =slɔɔ. 
=Klang 'ö 'wo- -kë bha, -wo kë -dho 'ö 'wo- -gɔ 
dɔ ö dɔ -dhɛ 'gü. -A 'në -blɛɛsü -yö ö -bha gizamɛ 
pase "su 'ö -kë -gblɔdhee 'ka 'ö "kwi -zë 'ö ö bha  
-dhɛ 'mɛ- bha, -a -bha -dhɛkpaɔyi -kaɔngdo ö ga 
"saaga (18) 'ka ‘Biya. 'Në bha -wa -dhɛ =Göö- 
"gblëë- Flanngsisü 'yö go =Gööwlöö. -A -bha yë 
'ö yöö- kë bha, yö -mü =klang- "gblʋg̈blʋ ̈ -nu 'ö 
'wo nivɛɛsite bha, -a -nu draan- -sü 'ka. 

-A 'në =plɛɛ -naa bha, -wa -dhɛ 
Blɛɛdë Edhikö. -A dë =në 'ö -kë dɔtëë Blɛɛdë 'ö 
go 'Sangtaa 'ö- -bha =dhɔtrɔɔ -kɔ 'ö "Maadhö 
bha- 'ka. Edhikö 'ö 'sëëdhɛ 'kpii- =slɔɔ bha, =ya 
kë =dhɔtrɔɔ "mlʋm̈lʋs̈ü =në 'ka =taa yö- -bha. 
=Dhɔtrɔɔ -nu 'ö 'wo mɛ -nu -pɛ "iin wopeedhe 
bha =ya kë -a mɛ do 'ka. –Yö –kë ‘ka “su ‘dhɛ 
‘ö -kë “plɛɛ ‘ka ‘ö ‘wo- -dhɛ ‘zuɛn- “kwi  
-wo ‘gü bha, -a -bha -dhɛkpaɔyi “suesiö (9) ‘ka 
‘Biya. 
=Ya kë "dhʋ ̈kö 'wɔn 'ö 'kwa- "yʋʋsü kö yö =në 
'ö bha.

 

   

-Kwaa “Kɔdivua -sɛ ‘gü -wɔn 
 

Dha -bha mɛ -kaɔngdo ö ga do (11) ‘ö- zë “su ‘ö -ziö ya- gü 
                                                      

-A 'dhɛ 'ö -kë dha -bha mɛ zë  
-sü 'ka bha 'wɔn yaa -dede -mü. 
'Yaa "sɛ 'tɔ dhi -wɔn 'ka. Kwaa- 
"Kɔdivuaa -sɛ 'ö 'waa =mɔɔ-  
-bha kö -wa -zɔn kwaa- mɛtii 
"sɛ -nu 'ö 'wo 'yënnng- -pö -zian 
'ka ya, -a -nu 'ka, -a -bha -sëdhɛ 
-wɔn 'gü bha "wɛ -kwɛ ya bhɔ  

-kɔ 'ö- -bha 'dodo, dha =në mɛ zë, 
'kɔ =në =wɛng mɛ -nu -ta. -A 
'dhɛ 'ö -kwɛ ya- 'ka ya, -a -gii -yö 
kë -gbaɔn "kwɛanng- -dhɛ 'ö 'wo  

-kë Wiliamö -dhɛ 'ka, 'ö bun 
=taa -dhɛ 'kpii- 'dhö -bha 'Biya  
-dhɛ -to "dhʋ ̈-sü  'gü bha, -a 'dhö, 

-a 'dhɛ 'ö 'wo- -dhɛ Gobele, -a  
  -nu -ta.  

-Dhɛ -nu 'ö 'kwa "wɩ -naa 'ka 
bha, -wo -ya -sü 'ka goo 'gü  
-dhɛ -nu =në- 'gü. =Ya kë 'pö 
"dhʋ ̈ dha ban -kɔ yaa -ya kë 
bhoo, 'yö goo bha -a "pɛɛn 'bha 
-nu =wa =gbloo 'yö =wa -pö 
mɛ -nu -ta. "Bin 'ma -dhɛkpaɔ  
-wa -pö 'mɛ -nu 'ö 'wo mü bha  

-nu -dhɛ -wo go bha "kɛɛ 'waa 
"wɩ- -bha tongtongdhö. -Wa -pö 
wo 'dho -dhɛ 'bha 'yaa 'dhö.  
-Kwɛ 'dhɛ 'ö kwɛɛ ya, "su 'ö -kë 
"plɛɛ ('zuɛn-) 'ka bha, -a -bha  

-dhɛkpaɔyi -kaɔng =plɛ ö ga  
-yiisiö (24) bha dha -yö mɛ  
-kaɔngdo ö ga do (11) =në- -nu 
zë. =Ya kë "dhʋ ̈kö 'mɛ -nu 'ö -kë 
=dhɛ kaa- mɛ -nu -wo -dhɛ -nu 

bha- -nu 'gü bha, kö -kaa -nu -ta 
'kun kö -wo 'go -dhɛ -nu bha-  
-nu 'gü. 

-Ziö mɛ -nu -bha dhe “iin gɔɔn- =keng -sü ‘yaa -së: -ka mɛ “bin ya- -ga 

 'Wɔn 'ö ya -yö -kë "dhʋ ̈"su 'ö -kë -gblɔdhe ('Mɛ-) 'ka -a -bha  
-dhɛkpaɔyi -kaɔngdo ö ga "suesiö (19) 'ka Kpannggbasu 
Yaamusokro "pɛɛn 'ka. 'Nëglɔɔnnë 'ö 'wii 'kë -a wëëdhɛ -zɔn ya, -a 
-kwɛ =ya =mɔɔ 20 -bha "kɛɛ -a -bha dhebë -wɔn 'yaa wɔn din 
'ka. -Yö -kë mü =dhɛ 'yö- -bha gɔɔndhɛga 'yaa "wɩ- -bha kö -yö 
'dho "siaa-? 
'Dho =në 'ö 'wo- wo -a dhe -gɔ 'pödhö Boliko Didievi "kʋbhɩ 'gü 
ga "saa- kë -dhɛ 'gü, 'yö -ziö mɛ -nu -bha dhebë =keng- gbeng. 'Ö 
ö bo -wɔ dhebë bha- 'ka -sü 'ka -a -bha gɔɔndhɛga 'yii 'dho "siaa- 
tongtongdhö. 
'Mɛ 'ö 'ka -ka 'wɔn -zɔn 'ka 'sü 'mɛ 'ö- =fotoo 'ö ya- -bha. -Ya -zɔn 
=dhɛ -ziö mɛ -nu -bha dhe =keng- -sü bha 'yaa -së tongtongdhö. 
-Kwaa -dhioo dɔ kwa 'ko -nu -ta. 

 
 
'Wɔn 'ö -gban "Kpʋngtaadhɛ -wɔn  -bha   
 

=Bhadhong -bha -siö 'ö- wo mɛtii "sɛ -nu kwa -gɔ 
Mɛ =gban kwa- -wɔn -dɔ =dhɛ =badhong 'kpii- -yö -kwɛ ya- 'ka. Mɛtii "sɛ 
"saɔdo (6) =në 'ö 'wo kë dho- -bha "kwi -nu kpö 'gü. Wo -mü Niziödhia 
(=Nanggo -nu -bha "sɛ), 
Alöziödhi (mɛtii "sɛ -mü "kɛɛ 
“sɛ ‘ö -a 'gü -mɛ -nu kwi ‘ö 
"puu -yö -mü. Mɛtii "sɛ -nu 'ö 
'wo "dhuʋʋ̈-̈ =yën bha, -a do    
-mü), Dhaflikö di 'Siidö (mɛtii 
"sɛ -nu 'ö 'wo "siaa- =yën bha  
-a do -mü), Kamödhunö, Gaana 
waa- "Kɔdivuaa 'ka. 'Ö 'wo- pö 
"kpʋngtaadhɛ =ya bhɔ, 
=badhong suu 'ö "dhʋ ̈ bha, -a   
-blɛɛsü =në 'ö -zuö -naa mɛtii 
"sɛ 'gü, "kɛɛ Dhaflikö di 'Siidö 

'gü bha. -Yö -gun 'nu kwa "piʋ ̈
=dhɛ 'kupö bha -yö 'to mɛtii -nu 
kwaa- "sɛ ya- 'gü, "kɛɛ -a -zuö 'ö 
wo bha, "sɛ "saɔdo bha, -a 
doseng =në 'ö kë dho 'në 'bha 
wo "dhiʋ.̈ Yö -mü Gaana 'ka. 
=Badhong -ziö -bha -kɔ =ya 
gun =ya 'to =plɛ -a -nu -gɔ kö  
-wo 'kupë bha- 'sü, "kɛɛ 'eke! 
Gaana -nu -kɔ 'yii kë =mɔɔ-    
-bha. -Wo kë- -nu -gɔ -kë “su ‘ö 
-kë “plɛɛ (‘zuɛn-) ‘ka, -a  

-dhɛkpaɔyi =plɛ (2) ‘ka. 'Wo 
=loo -naa 'ö- -ta bha, 
Kamödhunö -yö kë -loo mü  
-kwɛ 1990 'ka. Senegalö    -yö 
kë -loo mü   
-kwɛ 2002 'ka. -Dhɛ 'ö- -nu 
=gban 'wo =loo- -bha bha,  
-wa -dhɛ "kwi -wo 'gü 'kaa- dö 
finalë. 

=Ya kë "dhʋ ̈kö mɛtii -nu kwa 
-kɔ =ya 'wɔn 'dhɛ 'ö kwɛɛ bha- 
'gü =në wo bha

 =Fotoo 'ö ka "yan 'dhö- -bha bha, 'në do =në 'ö- 
=fotoo 'dhö bha. -Wa -dhɛ Kumaa Pasiwan. Ɛnngdiɛng 
'në -mü "kɛɛ 'peng- -mü. -A "tɛɛdo -gɔ ga -ya 'gu 'gü 
'yö- "gban -kpaa 'dhö "kpɛnng. -Kaa -ga -së 'ka. 'Në bha 
-yö dhiang -zë. -Ya -pö 'yaa ö "piʋ ̈=dhɛ mɛ -nu -wo ö 
-ga -kɔ yaa kë =dhɛ -kɔ 'ö 'wo- kë sië 'ka bha- 'dhö. -A 
dë -ya -dhɛ mɛ -nu -gɔ kö -wo ö -ta 'kun kö -a gbö 
"Kumaa bha -yö "pɛ "iin -yö -yö wo peedhe. 

 

 

Mɛ =slɔɔ -pë -nu -wɔn 
 

‘Wëë- -yö =tanmatii ‘gü –dedewo =dɛɛ 
'Wɔn 'ö -gban =tanmatii -bha bha, -kwaa 'gü ma -së 'ka. 'Ö -blɛɛsü kwa -
gɔ 'pö- -nu 'gü, =tanmatii -nu 'ö 'kwa- ta kwa -gɔ 'bhlaa- -nu 'gü bha, 
"kadhi do, 'bha- -bha =tanmatii bho, 'yaa ziö 'tɔngdhö -yiisiö (4) -ta. 
"Kɛɛ kö -a 'dhɛ 'ö- "bin 'dhö 'sëëdhɛ -ta ya, kö 'ü- -ke kë, -a -ke kë -kɔ -ta 
-së -dede 'ka, -a "kadhi do -yö -kë 'tɔng- -kaɔng "suesiö (90) waa- 
'tɔngdhö këngdo ö -kɔ =plɛ (120) =zinng 'gü. =Ya kë "dhɔɔdɔdhɛ 
"gblʋg̈blʋ ̈ -nu 'gü, -a "kidhʋng do sɔnng -yö 'wëë- "kaɔng "sɔɔdhu (250) 
waa- -kaɔng "saɔdo (300) =zinng 'gü. -Wa =tanmatii suu -dee bha, -a  
-ta mü =dhɛ? 'Waa -a ta "siaa- "sɛ ga -dede -bha. Kwa -mɔɔ -a -bha 'ö 
'kwa "kɩsʋ -nu -pëkë "dhü "pɛn -nu 'ka, 'kwa "sɛ =loo- -nu 'gü, 'kwa 
=tanmatii ta- -ta. =Ya kë "dhʋ ̈'yö "yua -nu 'wo "sɛɛdhö bha 'waa -a  
-bhong -nu zë. 'Kwa- pö kwaa- ta 'zü "sɛ -dede -ta, kö kwa -mɔɔ -bha 'ö 
'kwa- -nu ta kwaa- "kaflɩɩ, =kakao waa- -dhöö -bhlaa -nu, "kɛɛ -a -bhlaa 
-dee -nu -bhiëë ga -nu =zinng 'gü. -Kwaa 'gü ma -së 'ka. 'Bhlaadhɛ -nu 'ö 
'wo "dhʋ ̈bha 'wa 'dho kë 'bhlaadhɛ zizi -nu 'ka. =Tanmatii suu -dee bha, 
'bha- -ya -plang -ta, -a -dhɛ =kpaɔyi -kaɔng do -naa bha, 'yö 'wo- ta- 
"kɩsʋ -nu 'ö "dhʋ ̈bha- -nu 'gü. "Su =plɛ "piʋ ̈kö- -nu bhɛ =ya kë -së  
-dedewo. =Tanmatii bha 'waa- ta "yi "dhiʋ,̈ =ya kë "dhʋ ̈"yua 'ö go "yi 
=bhaa -ya -see.  

"Yi 'ö 'kwa dho =wɛng- -ta bha,  
-yö kë -klɔng "yi 'ka, "kɛɛ -klɔng 'ö- 
-bha =gblɛɛn -dhɛ 'ö 'mɛtrë -yaaga 
(3) 'ka =në -a "yi 'ka. "Yi bha 
=bɛdhɛ -yö =wɛng sië -a =bhaa. 
Dhiang -nu 'ö 'wo -gban =tanmatii 
bha- -bha -yö -zë "dhʋ ̈"plɛɛ ('zuɛn-) 
-dhɛkpaɔyi -kaɔng =plɛ ö ga =plɛ 
(22) 'ka -kwɛ ya- 'gü. Ka -mɔɔ -a  
-bha 'ö 'ka Emaniɛɛ Akani dhɛa" 
kpɔ. -A -bha 'drɛɛ- -sü =nɛ: 
eakani@nouveaucourrier.com 
 
 

 
 

. 
 

'Wɔn 'ö -gban -potaasü -wɔn -bha.    

   ‘Yɔn “puu waa- nʋnʋ: -kpɔ paa- =bɛdhɛ 

Kö -wo pë -da 'ü -gɔ pëbhee "piʋ ̈'bha- -bhö 'ö ü kë sië, -bhö "kwi -a "dhʋdhʋ 'ö 'yaa "nɛɛnɛɛ -a 'sü 
kö 'ü waa- "yɔn "puu kaan- "kwëë 'ü- mü. 'Bha bo- -kë "dhʋ ̈-sü 'ka ü -dho -pe -kpɔ paa bha 'ka 'ö  
-kë ü dha -sü 'ka. 

 

'Wɔn 'ö -gban troo -nu -bha mɛ wɔkɔ -nu 'gü  
          -Ka -ya ‘gü -gbloo waa- “dhü do =fotoo ya- -nu -ga -së ‘ka 

 
 -Gbloo ‘ö mɛ =kwaa ‘gü bha, mɛtii -dede =në 

‘ö- -pëkë. ‘Bha- -ga -yö -kë =dhɛ ‘pë ‘ö ‘wo-  
-pëkë biö “sɔng ‘ka ‘dhö. ‘Bha- -ga ‘zü -yö  
-bhɔ gbaɔ -bha. -Gbloo bha ka- -ga “dhʋ ̈“kɛɛ  
-wa ya- ‘gü, mɛ -dhɛ ‘bhaa ‘to -nɛɛsü 
tongtongdhö. 
“Dhü ‘ö dɔ bha ‘pö, “dhü –dede ‘ö bhɔ ‘ö- kwɛɛ” 
-nu ‘wo -ziö ‘ko -ta yö -mü. 
 

                                                                 
 

“Gwënng 
 

‹‹'Mɛ 'ö 'gbɛn- kun -së 'yö 'gbɛn- 'dhö ö wengga 'gü zë- -bha.››  
 

 

Mɛ ‘kɔnwɔn  
  Mɛ ‘kɔn -wɔn –dede: =foto –dede ‘ö ‘ka “yan ‘dhö- -bha ya ‘ka- yö –së ‘ka 
-ee? 
-Ka gɔ ‘në sɛɛnnë -ga -dedewo ‘ö mɛ -nu ‘wo- zë ‘wëëga -wɔn -dhɛ ‘ö ‘wo 
=kwɛɛ dhu -a -ta ya. ‘Pë ‘ö -ya kë ‘ö “kwi -nu “yan ‘dhö -ziö -nu wo kwa 
‘gü, “iin ‘ö ‘wo kwa sü =dhɛ wü -dede ‘dhö bha, -a ‘bha -nu -ga bha. 
=Ya kë =tɔn =dhɛ bhiëëga ‘ö mɛ ‘bha -nu ‘wo- -dhɛ bhʋʋ̈”̈ ga ‘ö ‘wo 
=kwɛɛ- -lö ‘ka ya =ya “kan =tɔn, kö ‘mɛ -nu ‘ö ‘wo “dhuʋʋ̈-̈ bha ‘wii ga 
=në wo bha -ee? 
-Kwa dhiang zë kwaa- mɛ -nu -dhɛ.  Mɛbhɩɩdhe ‘yaa ‘dhö ‘zü.  

 

     Pë -Wlangda -sü             =Bhɛɛkɔɔ =bhaazëmɛ -bha =bhaa –dhɔ yöö kë 
“Su ‘ö -kë “zɛ ‘ka ‘ö “kwi ‘dhö- -dhɛ ‘Utö bha, -a –bha –dhɛkpaɔyi “sɔɔdhu (5) bha, =Bhɛɛkɔɔ 
Dhifɔnngsü ‘ö -kë =Bhɛɛkɔɔ =bhaazëmɛ ‘ö gun ‘Sangtaa -a gbö ‘ka bha, yöö ö dë -a =bhaa -dhɔkë 
‘ka ‘Sangtaa -dhɛ yaan- -bha. ‘Mɛ “ʋʋ ‘mɛ ‘ö kaa- ‘wɔn -ma, -ka nu. Dhifɔnngsü -ya -pö ‘ka nu. 
 

  ‘Ka ka bo ‘sëëdhɛ ya- -wo pö -sü ‘ka, ‘wɔn ‘bha =ya kë ka -gɔ kö ‘ka pö yi -dhɛ, -ka ‘sëëdhɛ kë kö 
‘ka bɔ. Yii- ‘drɛsü -mü 08 BP 857 Abidjan 08 ‘ka. Tel.  08 18 08 88 / 45 01 93 36 ou 02 34 71 20     
 

‘Mɛ -nu ‘ö ‘wo ‘sëëdhɛ ‘ö ya- -kë, wo -mü =Sai Zoziasü, "Dhɔɔgbö Zafe, =Kesɩ Mɔyan Dhifɔngsü, 
Valangtɛn Vidrinö waa- Edhɛna Pɛdhɛkwalösökaya ‘ö- -nu =gban =plɛ ‘wo go Dhusi ‘ö -da “Anɛsü 
‘ö go ‘Suisü , -a -nu ‘ka. 




